
Би дүн хүйтнээр хоёр мянга гаруй ли алсалсан хориод жил холдон салсан төрөлх гацаандаа эргэж ирлээ.

	Хөхөө өвлийн цаг байлаа. Төрөлх гацаандаа дөхөх тутам тэнгэр бүүдийн хүйтэн салхи хөлөг онгоцны өрөө рүү хүүгэн ульж, саравчны завсраар гадагш харахуй сааралтан шаргалтах тэнгэрийн доор эрэг дагуу энд тэнд хэдэн эл хуль, амьдралын өчүүхэн ч шинж тэмдэг үгүй модон оромж үзэгдэв. Өөрийн эрхгүй зүрх минь шимшрэв.

	Ээ халаг! Миний хорин жилийн турш үргэлжид дурсан санаж явсан төрөлх гацаа минь энэ юм гэж үү?

	Миний дурсан санаж явсан төрөлх гацаа огт иймгүй. Төрөлх гацаа минь хол давуу. Гэвч би түүнийхээ гоо сайхныг дурсан санаж, сайн талыг нь ярья гэхэд санаанд бууж өгдөггүй, хэдэх үг олддоггүй сэн. Иймгүй шиг билээ. Гэхдээ би өөрөө тайлбарлаж хэлье. Төрөлх гацаа маань дэвшил хөгжилгүй урьдын хэвээр боловч миний санасан шиг уйтгартай бус байлаа. Энэ нь сэтгэл санааны минь хувиралт байсан биз, энэ удаа гацаандаа буцаж ирэхэд ямар ч урам зориггүй байлаа.

	Би энэ удаа төрөлх гацаанаасаа салж хагацахын тулд ирлээ. Олон жил удам угсаагаараа бөөгнөрөн аж төрж агсан хуучин байшингаа бид өөр овгийнхонд худалдаад байшин шилжүүлэн өгөх хугацаа энэ жил болсон тул шинэ сар гарахаас өмнө ижил дасал хуучин байшингаасаа үүрд хагацаж, ижилдэн дассан төрөлх гацаанаасаа алсалж миний амь зуудаг өөр газар нүүж очих боллоо.

	Маргааш нь өглөөгүүр би гэрийнхээ үүдэнд очлоо. Дээвэр дээрх өч төчнөөн хатсан өвсний хугархай иш салхинд сөрвөлзөх нь энэ хуучин байшин эзнээ солих нь гарцаагүй болсныг өгүүлэх мэт ажээ. Төрөл төрөгсөд маань гадагш явчихсан бололтой тун нам жим байлаа. Намайг байшингийнхаа гадаа очиход ээж хэдийн угтан гарч, хойноос нь миний тэр дор нь тухайлсанчлан найман настай зээ Хун Эр минь гүйн гарч ирэв.

	Ээж минь сэтгэлийн их шаналгаатай байсан хэдий боловч ирсэнд минь баярлан намайг суулгаж амарч цайл, нүүх суух тухай ярих хэрэггүй гэв. Хун Эр намайг урьд өмнө ер үзээгүй тул холхон зогсоод надаас харц үл салгана.

	Гэвч бид сүүлдээ нүүх тухайгаа ярилцлаа. Байр сууц хөлсөлж олсон, бас хэд гурван хогшил авсан, тэгэхлээр эндэх хамаг модон эдлэлийг үгүй хийж, тэнд очсон хойноо юм хум нэмж авъя гэж би ярилаа. Ачаа бараагаа хөнгөлж цэгцэлсэн, модон эдлэлийг заавал зөөж аваачих гээд юүхэв, багахныг нь зарчихсан, мөнгийг нь л авч  амжаагүй байна гэж ээж бас ярьдаг байна.

	— Чи ганц хоёр өдөр амарч үз! Хамаатан садныхнаараа нэг ор, тэгсэн хойно л хөдөлцгөөе гэж ээжийг хэлэхэд

	— За хэмээн би зөвшөөрөв.

	— Жунь Ту гэж бий еэ, манайд ирэх болгондоо чамайг байнга асуудаг. Чамтай уулзаж учрах сан гэж тун хүсэх юм. Би чиний гэртээ ирэх өдөр хоногийг бараг хэлээд өгчихсөн, ирэх байх аа.

	Энэ үед миний толгойд нэгэн гайхамшигтай дүр зураг зурсхийн орж ирэв. Гүн цэнхэр огторгуйд шижир шар тэргэл саран мандаж, доогуур нь далайн хөвөөний элсэрхэг газар үзэгдэн, хараа цуцам ногоорох тарвасын тариалан дунд арван нэг хоёр насны нэг хүүхэд хүзүүндээ мөнгөн гархи зүүж, гартаа ган болд ац бариад нэгэн гуач тэнхээ мэдэн хатгачихад өнөөх нь мурилзан салтаан доогуур нь гараад зугтчихна.

	Тэр жаал Жунь Ту ажээ. Би түүнтэй арав ч хүрээгүй настай байхдаа одоогоос гучаад жилийн тэртээ танилцсан юм. Тэр үед эцэг минь сэрүүн тунгалаг, гэр орны байдал ч сайн, би гэж нэг ноёны хүү шиг л амьтан явлаа. Тэр жил, манайх их өргөл барьц барих жил байлаа. Энэ өргөл барьц гуч гаруй жил болж байж айлд нэг удаа оногдох тул ихэд хичээнгүйлэн хүндэтгэнэ. Шинийн нэгэнд дээдсийн хөрөгт өргөл барина. Өргөх зүйл нэн олон, өргөлийн сав тун чамин гоёмсог, өргөлд оролцогчид маш олон тул өргөлийн савыг хулгайгаас ихэд болгоомжлох бөлгөө. Манайх улирлын ганц ажилчинтай байсан юм (манай нутагт жилийн, өдрийн, улирлын гэж гурван төрлийн хөлсний ажилчид байдаг байлаа. Манайх шиг хэд хэдэн өрх газар тариалан дээрээ өөрсдөө ажиллаж шинэ жил болон бусад баяр, тэрчлэн ургац хураах үеэр л хүн хөлсөлдөг байлаа. Тэднийг улирлын ажилчид гэнэ) Ажлаа хүчрэхгүйд хүрэхэд тэр зарц маань хүү Жунь Тугаа авчирч өргөлийн эд юмсыг харуулж болох уу хэмээн эцэгт хэлжээ.

	Манай эцэг зөвшөөрчээ. Урьд өмнө би Жунь Ту хэмээх энэ нэрийг дуулж, бид хоёрын нас ойролцоо гэдгийг мэдэж байсан болоод би ч бас их баярлав. Илүү сард төрж, таван махбодын шороо дутсан тул эцэг нь Илүү шороо буюу Жунь Ту гэж нэрлэжээ. Тэр бээр шувуу урхидаж чадна.

	Би өдөр бүр шинэ жилийг хүсэн хүлээнэ. Шинэ жил ч болж, Жунь Ту ч ирдэг юм. Түдэлгүй он дуусаж, нэгэн өдөр Жунь Ту ирлээ гэж ээж над хэлэхэд би уулзахаар гал тогооны өрөөнд нисэх мэт гүйн хүрлээ. Жунь Ту дугуй хүрэн царайтай, жижигхэн эсгий малгайтай, хүзүүндээ гялалзсан мөнгөн гархи зүүсэн байна. Эцэг нь түүнийг эгэлгүй хайрлах тул үхэх вий хэмээн айж, бурхан багшид тангараг өргөн тэр тангаргаа бататган гархи зүүлгэсэн нь тэр ажээ. Хүнээс ихэд бишүүрхэн, гагц надаас зовохгүй байв. Гадна дотнын хүнгүй үед бид хоёр үг сольсоор хагас өдөр ч хүрэлгүй сайн танилцав.

	Тэр үед бид юу ярьж байснаа мартаж орхиж, санаанд байгаагаас Жунь Ту маш баярлан, хотод очоод урьд өмнө үзэж хараагүй өчнөөн төчнөөн юм үзсэн гэж ярьж байж билээ.

	Дараа өдөр нь би шувуу барихыг гуйв.

	— Тэр болохгүй. Цас их орвол зүгээр. Бид элстэй газар цас орохоор нэг хэсэг газар цэвэрлээд, богинохон модоор хөмөрсөн хулсан шээзгий тулж тавиад, будааны аага цацаж шувуу богширго ирж идэхийг]нь анаж байгаад модондоо уясан оосрыг нь холоос татаж орхиход өнөө шувуу богширго шээзгийд хөмрөгдчихдөг юм. Юу л бол юу баригдана шүү: тутарган тахиа, эвэрлэг тахиа, бүднэ, хөх сэрвээт... гэж билээ.

	Би бас л цас орохыг ихэд хүсэмжлэв. Жунь Ту бас над хэлсэн нь:

	— Одоо их хүйтэн байна, чи зун манай тэнд очоорой. Бид өдөр далайн хөвөөнд очиж дун түүдэг юм. Улаан ногоон цөм бий, чөтгөр харвал аймаар, Гуаньиний1 гар шиг ч бий. Орой нь аавтайгаа тарвас манадаг, чи ч гэсэн очоорой.

	— Хулгайгаас манадаг юм уу?

	— Үгүй. Явуулын хүн амьтны ам нь цангаад нэг гуа тастаад идэхэд бид хулгай гэж үзэхгүй. Дорго, зараа, гуач зэрэг амьтнаас л хамгаалах хэрэгтэй. Сар гарахаар чи чагнаарай. Шир шир хийж дуугарах вий, гуач тарвас хэмлэж байсан нь тэр. Чи сэрээ бариад сэмхэн ойртож очоорой...

	Би тэр үед гуач гэж ямаршуу янзын юм байдгийг нь мэддэггүй байлаа, одоо ч гэсэн бас мэдэхгүй. Зөвхөн л гөлөг шиг, маш догшин амьтан шит санагддаг.

	— Тэр минь хүн хаздаггүй биз дээ?

	— Сэрээ барьж очоод гуачийг үзүүтээ л хатгаад аваарай. Тун сэргэлэн амьтан байгаа юм, шууд чам руу давхиж ирээд л салтаан доогуур чинь гараад явчихна шүү. Үс нь тосолчихсон юм шиг гялтгар юм билээ...

	Хорвоо дээр ийм олон сонин явдал байдаг гэж би ерөөсөө мэддэггүй байлаа. Далайн хөвөөгөөр өнгө өнгийн дун, тарвасанд халтай ийм аюултай амьтад байдаг юм байна. Би урьд өмнө тарвасыг ногооны мухлагт зардаг гэдгээс цаашгүй явлаа.

	— Манай элсэрхэг газар нуурын ус түрэх үеэр зөндөө олон үсэрдэг загас гарч ирдэг юм. Цөм л мэлхийнх шиг хоёр хөлтэй байдаг юм...

	— Аяа! Жунь Тугийн ой ухаан дахь шавхагдашгүй сонин чамин юмс цөмөөрөө би болон миний найз нарын үл мэдэх зүйл ажээ. Тэд нэлээд юм мэдэхгүй хоцорчээ. Жунь Ту˗г далайн хөвөөнд байхад тэд болон би нэгэн ижил хашаан дотор өндөр хэрмийн дээрх дөрвөлжин огторгуйг л хардаг байлаа.

	Харамсалтай нь цагаан сар өнгөрч Жунь Ту харих боллоо. Би бачимдан уухилахад Жунь Ту гал тогоонд нуугдаад гадагш гаралгүй уйлж суусан боловч эцэст нь эцэг нь авч явсан билээ.

	Жунь Ту дараа нь эцгээрээ баахан дун, гоёмсог хэдэн шувууны өд өгч явуулсан байсанд би нэг хоёр удаа юм өгүүлсэн боловч түүнээс хойш дахин уулзаагүй.

	Эдүгээ ээж маань түүнийг дурсан ярихад миний тэр үеийн дурсамж тархи толгойд минь цахилгаан цахих адил харван сэргэж төрөлх сайхан гацаагаа үзэх шиг болж билээ.

	— Тун сайн байна! Тэр маань ямаршуу амьдарч байгаа вэ дээ?

	— Тэр үү?.. Амьдрал нь тун тааруу байгаа... гээд ээж гадагш харан

	— Бас л улс ирлээ. Модон эдлэл авах нэрээр ирээд гартаа таарсныг л аваад явчих юм хэмээхэд нь би очиж харав.

	Ээж босож гарлаа. Гадаа эмэгтэй хүмүүсийн дуу гарч би Хун Эрийг дуудаж энэ тэрхнийг ярьж: Бичиг бичиж чадах уу, эндээс явах дуртай юу? гэж асуулаа.

	— Бид галт тэргээр явах уу?

	— Бид галт тэргээр явна

	— Завиар явах уу?

	— Эхлээд завинд сууж... гэтэл

	— Хэ! Ямар өөр болчих оо вэ! Яасан урт сахалтай юм бэ! гэх цангинасан огцом дуу сонстов.

	Би давхийн яаран толгой өргөж харвал шөвгөр шанаа, нимгэн уруултай, тавь эргэм насны, өмдтэй авгай өмнө минь хөлөө алцайн гараа хэвлий дээрээ тавин зогсож байв. Зэгзгэр хоёр хөл нь гортигийн хөл мэт ажээ.

	Би цочин гайхав.

	— Танихгүй байна уу даа? Би чамайг тэвэрч байсан шүү дээ!

	Би улам ч сандрав. Завшаанаар ээж маань орж ирээд

	— Гэрээсээ гараад олон жил болсон мартаа байлгүй. Чи санаж байгаа биз дээ гээд над руу хандаж, — Манай өөдөөс харсан хаалганы хажуугийн Ян Эрсао... дүүпүүний2 мухлаг нээж байсан хэмээв.

	Миний санаанд орлоо. Намайг хүүхэд ахуй байхад манай өмнөх хаалганы дүүпүүний мухлагт өдөр туж суудаг Ян Эрсао, хүмүүсийн нэрлэдгээр «дүүпүүний ганган хүүхэн» байв. Гэхдээ будаг шунх тавьдаг байсан тул хацрын нь яс ийм их шөвийгөөгүй, уруул нь ийм нимгэн биш, өдөржин суугаа байдаг болохоор би л лав хөлийг нь гортигийн шиг гэдгийг анзаараагүй юм даг. Энэ хүүхний ачаар л дүүпүүний мухлаг гүйлгээ сайтай байгаа юм, гэж тэр үед хүмүүс ярилцдаг сан. Гэвч би бага байсан болоод сох мартжээ. Гортигон хөлт авгай тун таагүй болж, басамжилсан царай гарган Наполеоныг мэддэггүй франц, Вашингтоныг сонсоогүй америк хүнийг элэглэж шоолох мэт хүйтнээр инээн

	— Мартчихаа юу? Аргагүй сурвалжит хүний нүд дээгүүр хардаг юм... гэжээ.

	— Хаанаас тийм юм байх вэ... би... гээд би жийргэмшин босов.

	— Тэгэхээр чамд нэг юм хэлье. Дүү минь, чи хөлжжээ, энэ нүсэр эдийг ийш тийш зөөх нь хүнд, бас энэ эвдэрхий модоор юугаа хийх вэ, над л өгчих зүгээр. Мань мэтийн ядарсан улсад хэрэг болно.

	— Би хөлжөөгүй. Гэсэн ч би зарж байж л явна...

	— Айя˗я, чи мужийн захирагч болчихсон мөртөө хөлжөөгүй гэнэ ээ? Одоо чи гурван эхнэртэй, хөдлөхдөө найман хүн дамнах жуузтай байж бас хөлжөөгүй гэх нь үү? Яаж ч маллах гээд намайг давж ойчихгүй.

	Би хэлэх үг олохгүйгээ мэдээд амаа хамхиж дуугүйхэн зогсов.

	— Айя˗я! Үнэхээр мөнгө ихсэх тутам улам чанга атгаж, чанга атгах тутам улам мөнгөждөг гэдэг үнэн юм даа... хэмээн гортигон хөлт уурсан эргэж зогсоо зайгүй үглэсээр алгуурхан үүд рүү явах зуур ээжийн минь бээлийг тэлээндээ хавчуулаад гарч одов.

	Үүний дараа ойр хавийн хамаатан саднууд айлчиллаа. Би зочдыг угтаж үдэн, зав зайнд нь ачаа бараагаа янзалсаар гурав дөрөв хонолоо.

	Нэгэн жихүүн өдрийн үдээс хойш үдийн хоолоо идчихээд цай ууж суутал хүн орж ирэх шиг болоход нь эргэн хараад өөрийн эрхгүй догдлон сандран босож у˗ тан очлоо.

	Энэ орж ирсэн хүн Жунь Ту ажээ. Би харуутаа л таньсан боловч миний дурсан санасаар явсан Жунь Ту биш байлаа. Нэг дахин өндөр болж, урьдын хүрэн бор царай нь үнсэн шаргалтаж, нүүрэнд нь гүн үрчлээ сууж, нүд нь эцгийнх шигээ цэлхрэн улайжээ. Далайн хөвөөний тариачин хүн өдөржин далайн салхинд үлээлгэж ихэнх нь ийм болдгийг би мэднэ. Хуучин эсгий малгай тавьж, нимгэхэн хөвөнтэй цамц өмссөн тул хамаг бие нь бээрчихсэн, гартаа цаасанд боодолтой юм, нэгэн урт гаанс барьжээ. Тэр гар бас миний оюун ухаанд үлдсэн булцгар зөөлөн гар биш барзайн эвэршиж хагарсан нь нарсны холтостой адил ажээ.

	Энэ үед би их баярласан боловч юу гэж хэлэхээ мэдэхгүй байснаа

	— Өө! Жунь Ту минь чи хүрээд ирэв үү? хэмээн ам нээв.

	Би хэчнээн юм ярья гэтэл, хэлхээтэй сувд асгарах адил эвэрлэг тахиа, харайдаг загас, дун, гуач... гэдэг үгс урсгая гэтэл ямар нэгэн зүйл саад болоод байх шиг санагдан толгой дотор хий эргэлдээд амаар гарч ирсэнгүй.

	 зогсоод нүүрэнд нь баяр зовлон хослон уруул нь өмгөнөн дуугарахгүй байв. Эцэст нь их л хүндлэнгүй дүртэй болж

	— Ноёнтон!.. хэмээн тодхон хэллээ.

	Би жихүүдэс хүрэх шиг болж бидний дунд зааглан салгасан нэгэн уйтгарын зузаан хана буй болсныг сая мэдэв. Би үг дуугарсангүй.

	 эргэн харж өгүүлрүүн,

	— Шуй Шэн, ноёнтонд мэнд айлтга! гээд ардаа нуугдаж байсан хүүхдийг татан гаргаж ирэхэд тэр нь гучин жилийн өмнөх Жунь Ту яахын аргагүй мөн байв. Гагц туранхай, хүзүүндээ мөнгөн гархи зүүгээгүй ажээ.

	— Энэ миний тав дахь хүүхэд, хүн амьтантай уулзаж яваагүй болоод бишүүрхэж байна...

	Ээж, Хун˗Эр хоёр давхарлагаас бууж ирэх нь бидний яриаг сонссон бололтой.

	— Хатагтай би захиа эрт авсан. Ноёнтон морилон ирнэ гэдгийг дуулаад миний баярласан гэж сүйд... хэмээн Жунь Ту хэлэв. Ээж минь

	— Хэ, чи юундаа ийм ёсорхуу болчихоо вэ? Урьд та хоёр чинь биесээ ах дүү гэдэг байсан шүү дээ. Тэр хэвээрээ л Синь ах гэхгүй юу хэмээн баясангуй хэлэв.

	— Яалаа гэж дээ, хатагтай минь... Ёсонд яаж нийцэх вэ, тэр үед хүүхэд байсан болоод юмны учир мэдэхгүй байж... гээд Жунь Ту Шуй Шэнг мэнд айлтгуулах гэхэд тэр хүү айж ичээд эцгийнхээ ард наалдах ажээ.

	— Энэ чинь Шуй Шэн үү? Тав дахь нь бил үү? Танихгүй улс байхад зовох нь аргагүй. Хун Эртэйгээ гарвал гар даа гэж эх хэлэв.

	Хунь Эр энэ үгийг дуулаад Шуй Шэнг дуудахад сэтгэл нь онгойн хамт гараад явчхав. Ээж Жунь Ту˗г суу суу гэхэд хэсэг түдгэлзсэнээ сууж, урт гаансаа ширээ түшүүлж тавиад цаасанд боодолтой юм гаргаж

	— Өвөл болоод юу ч алга даа. Энэ жаахан ногоон буурцаг, бид өөрснөө хатааж авсан юм, танд барья... гэлээ.

	Би түүний амьдралын байдлыг асуухад зөвхөн л толгой сэгсрэв.

	— Тун хүнд. Зургаадугаар хүүхэд маань овоо тусад орсон боловч хоол унд хүртэлцэхгүй байна... Амар байх заяа алга... Хаа л бол мөнгө хэрэгтэй, арван хуруу тэгш байхгүй юм.... Ургац гэж бас муу. Жаахан юм тариад аваачиж худалдана. Татвар гэж хэцүү, бөөн гарз гарна, борлуулахгүй бол ялзарчхаж ч мэднэ.

	 толгойгоо л сэгсэрнэ. Түмэн үрчлээ суусан нүүр нь чулуун хөшөөнийх шиг огт хөдөлгөөнгүй ажээ. Өөрт тохиолдсон гашуун зовлонгоо сэтгэлдээ хадгалж дасаад түүнийгээ илэрхийлж чадахгүй байна. Тэгээд хэсэг зуур дуугүй сууснаа гаансаа авч мөн л дуугүй хэвээр тамхиа нэрэв.

	Ээж түүний гэртээ ажил төрөл ихтэй, маргааш буцна гэдгийг нь асууж шалгаан мэдэж авав. Тэрээр өдрийн хоол идээгүй байсан тул өөрөө гал тогоонд орж хоол халааж ид гэж эх шаардлаа.

	Гарахад нь ээж бид хоёр түүний амьдралын зовлонг бодож гуньхрав. Олон хүүхэд, ядуу зүдүү амьдрал, татвар түрээс, цэрэг, дээрэмчин, газрын эзэд түүнийг яс  арьс болтол хатааж тавьсан байна. Авч явахгүй зүйлээ цөмийг нь Жунь Ту˗д орхиж болох юм, яахав өөрөө шилээд авдаг юм байгаа биз гэж ээж хэллээ.

	Үдээс хойш Жун Ту хоёр урт ширээ, дөрвөн сандал, бойпор, лааны тавиур, гар жин зэрэг жаал зугаа зүйл авлаа. Элсэрхэг хөрс борддог сүрлийн үнсийг цөмийг нь авна гэв. Биднийг явах үеэр эднийгээ завиар зөөж аваачихаар болов.

	Үдэш нь бид элдвийн юм ярьсан боловч гойд чухал  юм ярьсангүй. Маргааш өглөө нь Шуй Шэнээ дагуулан буцлаа.

	Ес хоноод бидний явах өдөр болов. Жунь Ту өглөө ирэхдээ Шуй Шэнг авчирсангүй, завиа харуулах гэж нэгэн таван настай охин дагуулж ирлээ. Би өдөржингөө  завгүй тэвдсээр элдэв юм ярих зав чөлөө гарсангүй. Зочид цөөнгүй ирэв. Үдэх, юм авах, үдэх авах нь хосолсон улс цуглажээ. Орой биднийг онгоцондоо суухад хуучин муу байшинд байсан эвдэрхий, хуучин, том, жижиг, бүдүүн нарийнгүй цөмийг нь хуурайлсан байв.

	Бидний завь урагшаа хөдөлж, хоёр эргийн ногоон уулс харуй бүрий дунд бүүдийн бараантаад холдон бүдгэрэх ажээ.

	Хун Эр бид хоёр онгоцны цонх налан зогсож гаднах бүүдгэр байгалийг харж явтал тэр гэнэт ингэж асуулаа:

	— Авга ах аа, бид хэзээ эргэж ирэх вэ?

	— Эргэж ирэх ий? Хөдлөөгүй байж яагаад бас ирэхээ бодоход хүрэв?

	— Шуй Шэн намайг гэртээ очиж тоглоорой... гэсэн юм гээд том хар нүдээ дүрлийлгэн Хун Эр бодлогошров.

	Жунь˗Ту бодогдож ээж бид хоёр бас л нэлээд сэтгэл зовлоо. Биднийг ачаа бараагаа төхөөрч эхэлснээс хойш өдөр бүхэн салдаггүй байсан өнөөх дүүпүүний ганган хүүхэн Ян Эрсао уржигдар овоолоостой үнсэн дотроос арваад аяга таваг гаргаж ирсэн гэж ээж ярилаа. Тэгээд Жунь Ту үнс ачихдаа хамт аваад явах гэж булсан юм гэж нотолж гарчээ. Ян Эрсао энэ хэргийг илрүүлснээр лут гавьяа байгуулсан гэж үзээд нохой галзууруулагчийг3 шүүрэн аваад салхи шиг хурдлан гүйсэн нь өндөр өсгийтэй жижигхэн хөлөөр яаж ингэж болдог байна вэ гэж биднийг гайхахад хүргэсэн билээ.

	Би хуучин муу байшингаасаа улам холдож, төрөлх нутгийн маань уул ус ч алгуурхан алсалсаар ахуйд ер хайрлаж харамсах сэтгэл төрсөнгүй. Үл үзэгдэх өндөр хэрэм дөрвөн этгээдээр хүрээлэн намайг өнчрүүлэн тусгаарлах нь тун ч уйтгарлуулдаг сан. Гэтэл тарвасын талбар дахь мөнгөн гархит бяцхан баатрын дүр зураг урьд тов тод байдаг сан бол одоо гэнэт бүдгэрэн намайг нэн их гуниглуулав.

	Ээж, Хун Эр хоёр унтжээ.

	Би хэвтээд онгоцны ёроолоор шоржигнох усны чимээг чагнаж, явах замаараа явж байгааг мэдэв. Би сэтгэрүүн: Жунь Ту бид хоёр ч хагацан саллаа, гэхдээ манай үр садын амь амьсгаа нэг, Хун Эр Шуй Шэнийг бодож байгаа бус уу? Тэд бидэнтэй адилгүй, хана хэрмээр хөндийрөхгүй... над шиг зовлон зүдүүрт амьдрал амсаж, Жунь Тугийн адил гашуун амьдралаар хөшүүн аж төрөх ёсгүй, бусдын ижил сэтгэл хөшин царцах ёсгүй. Тэд бидний туулаагүй шинэ амьдралаар амьдрах ёстой.

	Би ирээдүйн тухай бодлоосоо гэнэт айх шиг болов. Жунь Ту˗г бойпор, лааны тавиур гуйхад нь би далдуур шоолон, бурхан шүтсээр л яваа юм байна, ердөө орхихгүй юм гэж үзэж билээ. Одоо тэр хүсэл мөрөөдөл гээд байсан маань миний өөрийн гараар бүтээсэн бурхан биш үү? Түүний хүсэл мөрөөдөл ойр зуурынх, минийх алс ирээдүйн бүдэг бадаг зүйл байжээ.

	Миний нойрон дунд далайн хөвөөгөөр ногоорох элс бүхий газар, тэргэл шар саран гүн огторгуйд мандах нь нүднээ тусав. «Хүсэл мөрөөдөл биелж ч болно, биелэхгүй байж ч болно. Газар дээр зам байхгүй байснаа олон хүн гишгэчсэнээр зам болдогтой л адил юм даа» гэж бодсоор би унтжээ.

	Кун Изи

	Эм

	Яльгүй хэрэг

	Сэтгэлийн дэнслэл

	Төрөлх гацаа

	А Кьюгийн үнэн түүх

	Буяны ерөөл

	Саван

	Нөгчсөнөө эмгэнэхүй

	Тэнгэрийг нөхсөн нь 

	Үерийг намжаасан нь

	Илд

	Бэхлэлтийн чанад

	Довтлохоос татгалзсан нь

	Намрын шөнө

	Цас

	Цаасан шувуу

	Сайхан үлгэр

	Онож хэлэхүй

	Тийм л байлдагч

	Цэцэн, тэнэг, боол гурав

	Бүдгэрсэн цусан толбо дунд

	Сэрэхүй

	 

	 

	 


ЛУ СЮНЬ “БУЯНЫ ЕРӨӨЛ” (1985) номын Хэвлэн нийтлэлийн мэдээлэл

	 

	Лу Сюнь

	 

	БУЯНЫ ЕРӨӨЛ

	(Өгүүллэгүүд)

	 

	УЛСЫН ХЭВЛЭЛИЙН ГАЗАР Улаанбаатар 1985

	 

	Г (хят) 

	Л— 82

	 

	VII˗3 

	166— 84

	 

	Хятад хэлнээс орчуулсан Ж. Артөр 

	Редактор Д. Алтанхуяг

	Зураач Жигмид

	Уран сайхны редактор Ц. Энэбиш

	Техник редактор М. Бүжингаа

	Хянагч Ж. Артөр, Ж. Сосорбарам

	 

	Өрөлтөд 1985— 4— 24. 

	Хэвлэлтэд 1985— 5— 15.

	Цаасны хэмжээ 84x108/32. 

	Хэвлэсэн тоо 7000,

	Хх 7,00. 

	Хнх 11,70. 

	Тх 9,33. 

	ХГ № 85/85, 

	Зах № 167

	 

	Үнэ 3 төг 50 мөн

	 

	Улсын Хэвлэлийн Газар, 

	Улаанбаатар Элдэв˗Очирын гудамж, 7.

	 

	Сүхбаатарын нэрэмжит Хэвлэлийн комбинат 

	Улаанбаатар. Сүхбаатарын талбай, 6.

Notes

		[←1]
	 Гуаньинь — Нигүүлсэнгүй сэтгэлт дагина




	[←2]
	 Дүүпүү — хоолонд хийдэг шошийн бяслаг




	[←3]
	 Нохой галзууруулагч — Тахиа тэжээх сараалж бүхий модон онгоц. Дотор нь идэх юм хийхэд тахиа хүзүүгээ сунган тоншиж идэж чаддаг байхад нохой яаж ч чадахгүй уур нь шатна.

